[image: image2.png]



论语选读（二）

公冶长第五

○子谓公冶长：“可妻也。虽在缧绁(léi xiè)之中，非其罪也”。以其子妻之。

○子谓南容，“邦有道，不废；邦无道，免於刑戮(lù)”。以其兄之子妻之。

○子曰：“道不行，乘桴(fú)浮于海。从我者其由与？”子路闻之喜。
子曰：“由也好勇过我，无所取材。”

○子谓子贡曰：“女(同汝)与回也孰愈？”对曰：“赐也何敢望回。回也闻一以知十，赐也闻一以知二。”子曰：“弗如也！吾与女(同汝)俱弗如也。”

○子贡曰：“夫子之文章，可得而闻也；夫子之言性与天道，不可得而闻也。”

○子路有闻，未之能行，唯恐有(同又)闻。

○子谓子产：“有君子之道四焉。其行己也恭，其事上也敬，其养民也惠，其使民也义。”

○子曰：“晏平仲善与人交，久而敬之。”

○子曰：“巧言令色足恭，左丘明耻之，丘亦耻之。匿怨而友其人，左丘明耻之，丘亦耻之。”

○颜渊、季路侍。子曰：“盍(hé)各言尔志？”子路曰：“愿车马、衣轻裘，与朋友共。敝之而无憾。”颜渊曰：“愿无伐善，无施劳。”子路曰：“愿闻子之志。”子曰：“老者安之，朋友信之，少者怀之。”

○子曰：“已矣乎！吾未见能见其过而内自讼(sòng)者也。”

○子曰：“十室之邑，必有忠信如丘者焉，不如丘之好学也。” 

雍也第六 

○哀公问：“弟子孰为好学？”
孔子对曰：“有颜回者好学，不迁怒，不贰过。不幸短命死矣！今也则亡(wáng)，未闻好学者也。”

○子华使於齐，冉子为其母请粟(sù)。子曰：“与之釜(fǔ)。”请益。曰：“与之庾(yǔ)。”冉子与之粟五秉。子曰：“赤之适齐也，乘肥马，衣轻裘。吾闻之也，君子周急不继富。”原思为之宰，与之粟九百，辞。子曰：“毋！以与尔邻里乡党乎！”

○伯牛有疾，子问之，自牖(yǒu)执其手，曰：“亡(wáng)之，命矣夫！斯人也而有斯疾也！斯人也而有斯疾也！”

○子曰：“贤哉，回也！一箪(dān )食，一瓢饮，在陋巷，人不堪其忧，回也不改其乐。贤哉，回也！”

○冉求曰：“非不说(yuè)子之道，力不足也。”
子曰：“力不足者，中道而废。今女(同汝)画。”

○子曰：“谁能出不由户？何莫由斯道也？”

○子曰：“人之生也直，罔之生也幸而免。”
○子曰：“知之者不如好之者，好之者不如乐之者。”

○子曰:“知(zhì)者乐(yào)水，仁者乐(yào)山；知者动，仁者静；知者乐，仁者寿。”

○子曰：“觚(gū，音姑)不觚，觚哉！觚哉！”

○子贡曰：“如有博施於民而能济众，何如？可谓仁乎？”
子曰：“何事於仁，必也圣乎！尧舜其犹病诸！夫仁者，己欲立而立人，己欲达而达人。能近取譬，可谓仁之方也已。” 

述而第七 

○子曰：“德之不修，学之不讲，闻义不能徙(xǐ，音洗)，不善不能改，是吾忧也。”

○子之燕(yàn)居，申申如也，夭夭如也。

○子曰：“甚矣吾衰也！久矣吾不复梦见周公。”

○子食於有丧者之侧，未尝饱也。子於是日哭，则不歌。

○子在齐闻韶(sháo)，三月不知肉味。曰：“不图为乐(yuè)之至於斯也！”

○冉有曰：“夫子为(wèi)卫君乎？”子贡曰：“诺。吾将问之。”入，曰：“伯夷、叔齐何人也？”曰：“古之贤人也。”曰：“怨乎？”曰：“求仁而得仁，又何怨。”出，曰：“夫子不为(wèi)也。”

○子曰：“饭疏食，饮水，曲肱(gōng)而枕之，乐亦在其中矣。不义而富且贵，於我如浮云。”

○子所雅言，诗、书、执礼，皆雅言也。

○叶(shè)公问孔子於子路，子路不对。

子曰：“女（同汝）奚不曰，其为人也，发愤忘食，乐以忘忧，不知老之将至云尔。”

○子曰：“我非生而知之者，好古，敏以求之者也。”

○子不语怪，力，乱，神。

○子曰：“三人行，必有我师焉。择其善者而从之，其不善者而改之。”

○子曰：“天生德於予，桓魋(huán tuí)其如予何？”

○子曰：“盖有不知而作之者，我无是也。多闻择其善者而从之，多见而识(zhì)之，知(zhī)之次也。”

○互乡难与言，童子见，门人惑。

子曰：“与其进也，不与其退也，唯何甚！人洁己以进，与其洁也，不保其往也。”

○子曰：“仁远乎哉？我欲仁，斯仁至矣。”

○子与人歌而善，必使反之，而后和(hè)之。

○子曰：“若圣与仁，则吾岂敢？抑为之不厌，诲人不倦，则可谓云尔已矣。”

公西华曰：“正唯弟子不能学也。”

○子疾病，子路请祷(dǎo)。子曰：“有诸？”子路对曰：“有之。诔(lěi)曰：‘祷尔於上下神祇。’”子曰：“丘之祷久矣。”

○子曰：“君子坦荡荡，小人长戚戚。”

